
Garai zailak - Adimen emozionala

Jon Berastegi
Garai zaila da honakoa, egiaz, guraso izateko... Nahiz eta, agian, garaia zailagoa den haur izateko. 

Haurrak gaur egungo mundu honetan solte dabiltzan indarretako gutxienez biren biktimak dira: indar ekonomikoarena eta indar teknologikoarena. Helduok gizarte lehiakor batean bizi gara, zeinak produktibitate gehiago sortzera bultzatzen gaituen bizi-maila duin bat mantentzeko. Horrek murriztu egiten du geure seme-alabei eskaintzeko dugun denbora librea. Aktibitate frenetiko horren ondorioz, antsietate egoera sentitzen dugu familia bizitza planifikatzean, geure semea edo alaba eguneko une bakoitzean non, nola, norekin eta noiz egongo den pentsatzean, alegia. Estres horrek ez du behera egiten, ezta gutxiago ere, eta zenbait gurasok ez dakite nora jo. Gure inguruan familiakoren bat bizi bada eta zorte hori badugu, pertsona hori gure seme-alaben hezkuntzaren laguntzaile onena bihurtuko da; askotan, zoritxarrez, horrek arrisku handiko estresa sor dezake, derrigorrean emandako erantzukizuna dela eta. 

Teknologiari dagokionez, teknologia berrien boom delakoak zera dakar: haurrak gai izatea DVD bat bi aldeetatik grabatzeko, i-poda sinkronizatzeko, Internet bidez txateatzeko, mila botoiko telekomandoa duen bideo jokoarekin aritzeko, telebistan zaborra ikusteko, etab. Baina, zoritxarrez, haur asko ez dira beren adin bereko beste ume batzuekin jolastuko. Eta, hain justu, horrela transmititu ditugu adimen emozionalaren trebetasunak, belaunaldiz belaunaldi sozializazio emozionala sustatuz, guraso, lagun eta komunitate osoaren arteko elkarreraginean oinarrituta. 
Lehen eskola 

Hori dela eta, familia bizitza da ikaskuntza emozionalaren lehen eskola. Geure burua sentitzen ikasteko eta geure sentimenduen aurrean besteek nola erreakzionatzen duten ikasteko dugun etxe arragoa da, alegia. Eta bertan ikasten dugu, horrez gain, geure sentimenduei buruz, geure erantzuteko aukerei buruz eta geure itxaropen eta beldurrak interpretatu eta adierazteko moduei buruz pentsatzen ere. 
Jaiotzen direnetik heldu bilakatu arte, gure seme-alaben garunak bi heren hazten dira, eta, lehen urteetan, inoiz errepikatuko ez den erritmoan. Epe horretan, ikasketa oinarrizkoa da, eta are gehiago ikasketa emozionala. Urte goiztiar horietan finkatzen dira adimen emozionalaren hastapenak, nahiz eta ondoren, eskolan, moldatzen jarraituko duten. 

Guraso izatea ez da erraza; erraza zera da, guraso txar edo haur txarrei buruz hitz egitea. Beraz, ez dugu ahaztu behar guraso izateak esan nahi duela haurrei emozionalki adimentsuak izateko hazten laguntzea. Horretarako, gurasoek adimen emozionalaren oinarrien gutxieneko ulermena izan beharko lukete, beren seme-alaben arazo emozionalak tutore emozionalaren zeregina betetzeko aukera gisa uler ditzaten. 

Emozionalki adituak diren gurasoek asko egin dezakete beren seme-alabek adimen emozionalaren oinarrizko elementuak beregana ditzaten: beren sentimendu propioak antzeman, ulertu eta kudeatzen ikastea, eta besteekin dituzten harremanetan sortzen diren sentimenduak maneiatu eta enpatizatzea.
